
Маданияттык мурас - бул өткөн доорлордон кал-
ган материалдык жана руханий өндүрүштүн натыйжа-
лары жаңы коомду жана анын маданиятынын өнүктү-
рүү үчүн сын көз менен каралуучу  адамдарга керектүү 
өткөндөн калган маданий баалуулуктардын суммасы [1].

Ар бир коомдо адамдардын өткөн доорлордун 
маданияттык мурастарынын керектүү элементтерин  
үйрөнүүнү колдонуусуз өз өлкөсүнүн экономика жана 
маданият жагынан өсүшүн камсыз кыла албайт. Өсүп 
өнүгүүчү коом, бир жагынан жаны маданияттын жа-
ралышын, өнүгүшүн, экинчи жактан, өткөн доорлор-
дун калтырган мурастарын жаңы заманды курууга 
чыгармачылык менен колдонууну талап кылат.

Материалдык өндүрүштүн өнүгүшү эмгек курал-
дарынын өркүндөшүн жана өндүрүштүк тажрыйба-
нын байышын талап кылат. Бирок мурунку муун-
дардын жасап кеткен куралдарына жана топтогон 
иш-аракеттик тажрыйбаларына таянбай, аларды 
колдонбой туруп  жаңы эмгек куралдарын, элемент-
терин өркүндөтүүгө, жаңылоого мүмкүн эмес. Элдер 
өзүлөрүнүн тарыхый өнугүшундө өткөн муундардын  
калтырылып кеткен өндүргүч күчтөрду, материалдык 
жана рухий байлыктарды колдонушат.

Ар бир жаңы муун өзүлөрүнүн турмуш-тиричи-
ликке аралаша башташынан тарта адамзаттын се-

зим-туюмдун жана мамилелердин, маданияттык 
мурастардын татаал дүйнөсү менен таанышат, бет-
тешет, жаңы муун  өз тиричилигинде  тигил же бул 
өлчөмдө кылымдар бою топтолгон адамзаттын ру-
ханий - нравалык тажрыйбаны колдонот жана аларга 
таянат. Мындай өткөн муундар жана жаңы муундун 
ортосундагы байланыш инсандын ички дүйнөсүнүн 
байышынын жана жалпы коомдун өнүгүшүнүн не-
гизги шарты, булагы болот. Эгерде өткөн тарыхты 
жаңы доор менен байланышта кароосуз мүмкүн бол-
босо, ошол эле сыяктуу өткөн доорлордун мадания-
тын өздөштүрбөй туруп жаңы маданиятты жаратууга 
болбойт.

Ар бир өсүп-өнүгүп жаткан коомго, өлкөгө “тары-
хый акыл - эс”, өз элинин жана башка элдердин башы-
нан өткөнүн, маданияттык мурастарын түшүнө билүү 
жана туура баалоо зарыл.

Адамдар өзүлөрүнүн маданиятын өздөрү жаратат, 
бирок аны алар өзүлөрү ойлонгонундай эмес, өзүлө-
рүндө болгон шартка жараша, өткөн муундан келген 
мурастарды издештирүү аркылуу жаратышат. Адам-
зат өзүнүн өнүгүшүндө  бир тепкичтен экинчи теп-
кичке төмөнкү абалдан жоорку абалга көтөрүлүү ме-
нен, өзулөрүнүн мурунку жетишилген маданияттык 
байланыштарга таянуу менен көтөрүлөт.

Ата-Мекендик жана дүйнөлүк маданияттын өнү-
гүшүндөгү маданият көрүнүштөрүнүн өтмөлүүлүк 
закон ченемдүүлүгүн издебей туруп, бул же тигил 
доордун  маданиятынын өзгөчөлүгүн, маанилүүлүгүн 
туура баалоого болбойт [2].

Маданияттагы өтмөлүүлүк өз жаратылышы боюн-
ча өтө татаал көрүнүш. Айрым чет элдик социолог-
дор туура эмес теорияларга таянып, жаңы муун эски 
муундардын өткөн доордун маданияттык мурастарын 
сын-сыпаттабай талдоосуз эле кабыл алат деп, өтмө-
лүүлүктүн ички маанисин туура түшүндүрүшпөйт. 
Мисалы, немецтин белгилүү окмуштуусу  Шпенглер 
ар бир цивилизациянын өз тарыхы бар, алар өзүнчө  
өсөт жана жоголот, тарыхта бири бири менен өткөн 
жана жаңы пайда болгон цивилизациялардын байла-
нышы жок же  алар анчейин деле фактор эмес дейт. [3] 
Чындыгында адамзаттын тарыхындагы болгон циви-
лизациялардын бардыгынын ортосунда бул же тигил 
өлчөмдөгү өтмөлүүлүк, бири бирине таасир тийгиз-
гендиги жөнүндө толгон токой мисалдар бар. Өтмө-
лүүлүк - бул жөн эле бир доордун маданияты экинчи 
доорго өтөт дегендикке жатпайт, өтмөлүүлүк – бул 
өткөн доорлордун маданиятын талдап - анализдөөгө 
жана аны керектүү элементтерин чыгармачылык ме-
нен колдонуу жөнүндөгү илимий принцип [4]. Ленин 
бул жөнүндө мындай дейт: ”Мурасты архивариустар  
эски кагаздарды, главаларды сактагандай сактабайт. 
Мурасты сактоо - бул мурас менен чектелүү эмес”, аны 
чыгырмачылык менен өздөштүрүү колдонуу [5].

Өтмөлүүлүк мыйзам ченемдүүлүгүнүн мааниси 
маданият мурастарын үйрөнүүгө, өздөштүрүүгө или-
мий көрөгөчтүк менен, чыгармачылык менен пайда-
ланууда турат.

Рухий маданияттагы өтмөлүүлүктүн материалдык 
маданияттагы өтмөлүүлүктөрдүн айырмасы бар.  Ми-
салы, материалдык маданиятта өндүргүч күчтөрдүн 
ар бир алга жылган кадамы жаңы техникалык жетиш-
кендиктердин пайда болушу, өндүрүш күчтөрүн жана 
мамилелерин бир тепкичтен экинчи тепкичке көтө-
рүлүп , адамды жаратылыштын үстүнөн болгон бий-
лигинин күчөшү менен сүрөттөлөт. Руханий маданият 
чөйрөсүндө болсо дүйнөлүк маданияттын тарыхында 
толгон токой “артка жылуу”,туңгуюкка такалуу ситуа-
циялары кездешет. Буга байыркы Грек жана Римдин 
руханий маданияттарынын өспөй токтоп, анан талка-
ланышы мисал боло алат.

Ушуга байланыштуу руханий маданияттын өсүш 
тарыхын изилдөө бир жана өткөн доорлордун жетиш-
кендиктерин эмес , жаңы доордо пайда болгон  мада-
ният көрүнүштөрүнө, идеяларга, процесстерге өзгөчө, 
терең көңүл бөлүүнү талап кылат. Улуу орустун ойчулу  
Г.В. Плеханов өткөн доор менен жаңы доордун мада-
нияттык өз ара байланышы жөнүндө сөз кылып мын-
дай деген: “Ар бир таптын идеологиясы, ой пикири 
өткөн доорлордун идеологиялары менен оң жана терс 
жактары аркылуу тыгыз байланышта турат” [6].

Азыркы учурдагы маданият теориясынын өсүп - 
өнүгүшүндөгү маданият маселелерин чыгармачылык 
менен изилдөө тенденциясы үстөмдүк кылууда. Бул 
багыт айрыкча, прогрессивдүү ойчулдардын эскиден, 
илгертен калган маданияттык мурастарды терең үй-
рөнүүгө бүткүл прогрессивдүү адамзатты чакыруула-
рында көрүнүп жатат. 

Демократиялык жол менен өнүгүп жаткан өлкө-
лөрдө жаштарды маданият мурастарын терең үйрөнүү 
духунда тарбиялоо мамлекеттик программа катарын-
да кабыл алынууда. Кыргыз Республикасында  азыркы 
жылдары маданият мурастарын изилдөөдө бир топ 
жакшы иштер жүргүзүлүүдө. ”Манас” эпосунун 1000 
жылдыгын, “Дүйнөлүк көчмөндөр оюну” иш – чарала-
рын  өткөрүү буга ачык далил боло алат. Бул иш – чара-
ларды  өткөрүш үчүн, атайын өкмөттүк программаны 
кабыл алуу, бүткүл дүйнөгө эпостун, көчмөндөр оюну-
нун мааниси жөнүндөгү маселелер боюнча баяндоо, 
жер-жерлерде бул маселелер боюнча илимий конфе-
ренцияларды өткөрүү, бул иш – чаралар  чоң маданият-
тык мурас, экендиги бир гана кыргызстандыктарга 
эмес бүткүл дүйнөгө даңаза кылды. Ошондой эле “Ма-
нас” эпосунун  ЮНЕСКО эл аралык коомунун маданий 
мурас шедеврлеринин тизмесине кыргыз элинин руха-
ний маданияты катары   таанылышы ж.б.

Маданияттык мураска чыгармачылык менен ма-
миле кылуу үзгүлтүксүз жана ар башка жүргүзүлөт. 
Шык-ынтаасын, өз милдетин маданият мурастарын, 
маданият көрүнүштөрүн изилдөөгө арнаган инсандар 
(искусство таануучулар,  реставраторлор, театр жана 
кино режисерлору, көркөм чыгыгармачылыкты атка-
руучу актерлор ж.б.), бүгүнкү күндөрдө бир жагынан, 
өткөн доордун маданияттык көрүнүнүштөрүнүн та-
рыхый улуттук сын-сыпатын, калоритин жана алгач-
кы түрүн сактоого, экинчиден аларды жаңыча окууга 
азыркы доордогу адамзатынын рухий дүйнөсүнө то-
гоштуруп сүрөттөөгө аракеттенүүдө.

Азыркы инсандардын, муундардын маданияттык 
мурастарга болгон мамилесин өркүндөтүү, жакшыр-
туу үчүн маданияттык байланыштарды аң-сезим-
дүүлүк , ойлонулган түрдө кабыл алышына, өздөштү-
рүлүшүнө  чоң маани берип изилдөө керек. Өткөндөн 
калган маданияттардын элементтерин ойлонуусуз, 
стихиялык түрдө кабыл алуу элге, журтка зыяндуу кө-
рүнүштөрдү натыйжаларды берүүгө мүмкүн. Мындай 
маданиятка олдоксон мамиле кылуу, бир жагынан, 
өткөндөн калган мурастар менен болгон көп кырдуу 
мамилени үзгүлтүккө учуратууга, а мүмкүн маданият-
тын айрым керектүү элементтерин, түшүнүктөрүн эс-
тен чыгарууга, унутууга алып келиши ыктымал, экин-
чи жагынан, руханий маданияттын өткөндөн калган 
мурастарына негизсиз, ойлонуусуз мамиле кылуу ти-
гил же бул фактыны, кубулушту, көрүнүштү далилсиз 
эле ыйык деп мактоого, ага сыйынууга алып келет. 

